
Egbreuk – 'n baie voorkombare sonde!

Teks: Deut. 24:5

Liturgie

Votum en groetseën

Ps 9:1,2,3 (p. 40)

Apostoliese Geloofsbelydenis

Wet uit Eksodus 20

Leerstellig: ware vergiffenis

Belydenis Ps 40:3,4 (p.205)

Gebed

Ps 45:1,9,16 (p. 230)

Skriflesing en prediking

Gebed

Liefdegawe

Ps 34:1,6 (p. 166)

Seëngroet

Skets

Egbreuk – 'n oeroue sonde

Egbreuk is een van die oudste sondes wat bestaan.  Ook onder die Israeliete was dit so bekend dat die Here as gevolg van die hardheid van hul harte egskeiding toegelaat het.  Wat God saamgevoeg het mag geen mens skei nie (Matteus 19) en daarom moet huweliksmaats hard werk om hul huwelike te laat slaag.  Egbreuk kan voorkom word as God se bloudruk vir 'n huwelik nagevolg word.

Werk aan huweliksvreugde

Om 'n huweliksvreugde te ervaar, kos harde werk.  In Deuteronomium kry die man besonderlik opdrag om sy vrou vreugde te verskaf.  Dieselfde opdrag kom egter ook na die vrou.  Beide moet hulself ondergeskik aan die ander ag om sodoende die ander vreugde te verskaf (vgl. Efesiërs 5:21). 

Vergifnis is die sleutel tot vreugde

Een van die grootste struikelblokke om jou huweliksmaat te dien is wanneer jy iets teen jou huweliksmaat hou.  Sonder volkome vergiffenis van jou huweliksmaat kan jy jou huweliksmaat nie waarlik gelukkig maak nie.   Respek en kommunikasie moet maak dat ware en volkome vergiffenis altyd teenoor mekaar bewys word.

Oordenking:  Vergewing van sondes

Teks Ps 103 “So ver as die Ooste van die Weste verwyder is, so ver verwyder Hy ons sonde van ons af.”

Broers en Susters, so pas het ons weer na die Wet van die Here geluister.  In die Wet leer ons ons sonde ken.  Wie van ons kan voor die Here staan en verklaar dat ons nie sonde gedoen het nie?  

Niemand nie.  Elkeen van ons het vergiffenis vir ons sonde nodig, want dit weet ons – nie een van ons kan die straf vir ons sonde self dra nie.

Later vanoggend gaan ons in die prediking luister na 'n nader verklaring van een van die Tien Gebooie, spesifiek die sewende gebod. In die sewende gebod word gehandel oor egbreuk. En hoe baie van ons wat vanoggend hier is het nie al die lyding wat hierdie sonde veroorsaak deurgemaak nie.  

Om sonde (ook die sonde van egbreuk) voor die Here reg te stel en die beginsels wat die Here vir 'n huwelik gee opnuut te kan uitleef, (en ook op alle ander terreine gehoorsaam aan die Here te leef) moet ons nou eers weer nadink oor 

wat vergiffenis presies is.
Geliefdes, soms hoor ons mense sê: “Ek sal vergewe maar nooit vergeet nie.”  'n Persoon wat so praat verstaan nie die begrip vergiffenis nie. As iemand waarlik vergewe word, word daardie persoon totaal en al van sy/haar skuld kwytgeskeld.

In Ps 103 leer die Here ons wat vergiffenis is.  In Ps 103 sê die Here dat Hy mense se skuld so ver van hul wegvat “soos die Ooste van die Weste verwyder is.”  

Daar is 'n baie spesifieke rede waarom die Heilige Gees die digter van Ps 103 gelei het om te sê dat die Here ons sonde so ver verwyder soos die Oos te van die Weste, en nie die Noorde van die Suide nie! Anders as Noord en Suid kan Oos en Wes nooit by mekaar uitkom nie.  

Hou jy aan om Noord te loop gaan jy een of ander tyd by die Noordpool uitkom.  Daar kan jy nie aanhou Noord loop nie en begin jy Suid loop.  Heel anders is egter as jy aanhou Oos of Wes loop.  As jy Oos loop en in daardie rigting volhou, sal jy altyd aanhou Oos loop.  Dieselfde as jy aanhou Wes loop – as jy in hierdie rigting aanhou bly loop, sal jy nooit op 'n stadium Oos begin loop nie.  Oos en Wes is oneindig ver uit mekaar uit.

Nou, net so oneindig ver as Oos en Wes van mekaar verwyder is, so ver verwyder die Here ons sonde van ons wanneer Hy ons vergewe.  Wanneer Hy vergiffenis skenk kom ons en ons sonde nooit weer by mekaar uit nie!   So maak die Here met enige sonde waarvoor ons vergiffenis ontvang – ook die sonde van egskeiding!

Maar hoe gebeur dit dat ons vergiffenis van sonde ontvang?

Gemeente, in die 1ste brief van Johannes leer die Here ons dat ons ons sondes moet bely om vergiffenis te kan ontvang.  Maar wat is belydenis?

Belydenis is om voor die Here te kom en jou sonde en skuld te bely.  Dit is om met berou vir die Here te vertel wat jy verkeerd gedoen het en daarmee verantwoordelikheid vir jou sondedaad te aanvaar.  

Omdat jy oor die saak waarvoor jy vergiffenis vra opregte berou het, sal jy in jou opregte berou ook nog een van twee dinge doen. 

· Indien jy nog dit wat jy verkeerd gedoen het kan regmaak, 

· sal jy jou bes probeer om daardie saak reg te maak en van dan af volkome gehoorsaam aan die Here te leef.  

· Vanoggend praat ons oor egbreuk.  Indien jy nog die breuk tussen jou en jou huweliksmaat kan herstel, moet jy jou bes probeer om dit te doen.

· Indien jy dit wat jy verkeerd gedoen het nie kan herstel nie, moet jy die tweede ding doen. 

· Dan erken jy voor die Here jou sondedade 

· en besit jy die opregte voorneme om nooit weer daardie sondes te doen nie en van nou af volkome gehoorsaam aan die Here te leef. 

· In terme van egbreuk – verskeie redes kan maak dat versoening totaal onmoontlik kan wees: jy het dalk al weer getrou of jou geskeide huweliksmaat het intussen weer getrou,  nou erken jy met hartseer jou fout voor die Here en leef van nou af so gehoorsaam aan Hom as wat jy kan.

Is hierdie jou gesindheid en optrede wanneer jy vergiffenis vra, dan kan jy weet:  “God is getrou en regverdig.  Hy vergewe ons ons sondes en reinig ons van alle ongeregtigheid.

Hierdie belofte van die Here kan ons glo.  Daarvoor is daar 

vele voorbeelde in die Bybel.

· Dink maar aan Dawid wat vergiffenis van die Here ontvang het nadat hy owerspel en moord gepleeg het.  God het sy ware berou raakgesien en hom vergewe.

· Dink maar aan die rower-moordenaar wat langs Christus aan die kruis om vergiffenis gesmeek het.  Christus het verklaar dat daardie man nog op daardie selfde dag saam met Hom in die Paradys sou wees!

Gemeente, God se vergiffenis is die basis van ons verhouding met die Hom.  Sonder sy vergiffenis kan ons nie sy kinders wees nie.  Sonder sy vergiffenis kan ons nie waarlik lewe nie.  Vergiffenis maak dat ons nou voluit en volkome gehoorsaam aan die Here wil lewe.

Iemand wat aanhou sonde doen nadat hy/sy vergiffenis gevra het, verstaan nie waaroor vergiffenis gaan nie. So 'n mens is volgens 1 Johannes 3 nie 'n kind van God nie maar 'n kind van die satan.

Jy wat daarom opreg jy sonde bely en God om vergiffenis vra – leef nou as kind van God volkome gehoorsaam aan Hom. Jy hoor immers self ook die woorde wat Jesus aan die vrou gespreek het wat op heterdaad in owerspel betrap is  – “Gaan nou en doen nie meer sonde nie.”  

Kom ons sing nou saam Ps 40:3,4 waarin ons die Here vra om ons te help om aan Hom gehoorsaam te lewe.

AMEN

Preek

Geliefdes in ons Here Jesus Christus

'n Aantal weke gelede het ons begin met 'n reeks preke oor die Tien Gebooie.  In hierdie reeks preke het ons gevorder tot by die verklaring van die sesde gebod.  Vanoggend gaan ons verder met hierdie reeks preke en gaan ons kyk na wat die Here aan ons deur die sewende gebod wil leer. 

Die sewende gebod lui soos volg:  “Jy mag nie egbreuk pleeg nie.”  Kom ons luister na watter implikasies hierdie gebod vir ons lewens het, want net soos met elkeen van die ander gebooie is daar in die sewende gebod 

· 'n sekere saak wat God verbied, 

· maar ook 'n saak wat die Here gebied:  

· Sekere dinge wil God nie hê moet ons doen nie.  

· En sekere dinge wil die Here hê moet ons doen!

Kom ons kyk eers na wat die Here nie wil hê ons moet doen nie.  Wat God volgens die sewende gebod nie wil hê ons moet doen nie is dat ons 

moet egbreuk pleeg nie!

Geliefdes, statistieke oor egbreuk is iets verskriklik.  Vandag word beraam dat amper een uit elke twee huwelike wat in Suid-Afrika gesluit word in die skeihof eindig.  En hierdie statistieke geld nie net vir Suid-Afrika nie. Hierdie is 'n wêreldwye verskynsel.

Die ironie van die saak is dat in daardie enkele lande waar skeistatistieke wel aan die afneem is, dit afneem a.g.v. van 'n ander vorm van egbreuk – saamblyery sonder om in die huwelik te tree.  Ja, in sekere lande (soos die Skandinawiese lande) is saamblyery sonder om in die huwelik te tree so algemeen dat die skei syfer in daardie lande afneem – mense trou net bloot eenvoudig nie meer nie.  Sien ons nie dat hierdie verskynsel hier by ons ook aan die toeneem is nie? … …

Uit die teksgedeelte wat ons so pas saamgelees het, is dit duidelik dat om egbreuk te pleeg nie 'n moderne verskynsel is nie.  Van die vroegste tye af is hierdie gebod van ons Here geminag en vertrap.  Egbreuk is een van die oudste sondes wat bestaan.

En nou moet ons nie 'n fout maak nie – al het die Here deur Moses in Deuteronomium 24 'n reëling vir egskeiding onder die Israeliete getref, beteken dit nie dat egskeiding deur die Here goedgepraat word nie.  Inteendeel, die Here haat egskeiding!  

· Toe Potifar se vrou vir Josef daar in Egipte probeer verlei het, het hy haar geantwoord:  “Hoe kan ek so 'n verkeerde ding doen?  Ek sal mos teen God sondig!”  

· En in Matteus 19 het ons Here Jesus die woorde van  Deuteronomium 24:1-4 self soos volg verklaar: “Dit is oor die hardheid van julle harte dat Moses julle toegelaat het om van julle vrouens te skei, maar dit was nie van die begin af so nie. 9Ek sê vir julle: Elkeen wat van sy vrou skei, behalwe oor owerspel, en met ’n ander een trou, pleeg egbreuk.”
Ja, dwarsdeur die Woord van die Here word egbreuk en alle sondes wat daarmee gepaard gaan baie duidelik veroordeel.
Watter sondes word bedoel wanneer van egbreuk gepraat word?  Hier word bedoel enige vorm van die volgende:

· Om jou huweliksmaat troueloos en met voorbedagte rade te verlaat.

· Buitehuwelikse geslagsgemeenskap – as jy by iemand anders slaap met wie jy nie wettig voor die Here getroud is nie.

· Voorhuwelikse seks – as jy by iemand slaap en jy is nie getroud nie

· Verkragting (selfs binne die huwelik).

· In kort, enige vorm van geslagtelike verkeer anders as hoe die Here wil hê dat dit moet plaasvind word verbied.  
Hoe wil God hê moet geslagtelike verkeer plaasvind?  In liefde binne 'n huwelik waar huweliksmaats mekaar as hul grootste geskenk van God beskou!

In Matteus 5 gaan ons Here Jesus nog verder.  In verse 31-32 sê hy dat enige mens wat van sy huwelikmaat skei behalwe oor owerspel, self egbreuk pleeg, máár ook veroorsaak dat die huweliksmaat (al is die huweliksmaat onskuldig in die saak) egbreuk pleeg. Om die oorsaak te wees dat iemand anders sonde doen, is 'n verskriklike ding!

En Jesus vat die saak nog verder.  Ook in Matteus 5 sê Hy dat enige persoon wat net na iemand anders as sy/haar huwelikmaat kyk en daardie persoon begeer, reeds in sy/haar hart egbreuk gepleeg het.

Daarom, Broers en Susters, dat die Heidelbergse Kategismus ook in sy verklaring oor die sewende gebod sê 

· dat alle onkuisheid deur die Here vervloek is. 

· Daarmee saam dat God met die sewende gebod alle onkuise gedagtes, luste, dade, gebare en woorde verbied, want dit kan jou tot egbreuk verlei.  

In vandag se taal kan ons sê dat die Here alle tydskrifte, films en video’s, internetblaaie en foto’s asook gesprekke en dade verbied wat 'n mens tot onkuisheid kan verlei.  Hiermee word alle vorme van pornografie, losbandigheid en sedeloosheid bedoel… … …

Gemeente, nee! Egbreuk, owerspel, losbandigheid en alles wat daartoe aanleiding gee is alles gruwelike sondes in die oë van die Here. Daarteenoor is dat die huwelik 'n instelling van God self. God wil dat hierdie instelling van Hom heilig gehou word.   God se instellings (waaronder die huwelik) is volmaak.  Dit is die hardheid van ons (mense) se harte wat maak dat ons God se volmaakte huweliksinstelling vernietig.  

Egbreuk kan voorkom word wanneer ons harte in Jesus vernuwe en sag word en ons dan God se bloudruk vir 'n huwelik navolg.

In die sewende gebod is daar daarom nie net 'n negatiewe verbod – “jy mag nie egbreuk pleeg nie!” Daar is ook 'n implisiete positiewe gebod in opgesluit Teenoor om egbreuk te pleeg kom die implisiete opdrag: “werk aan die huwelik as instelling van God en hou dit heilig!”
In ons teksvers, Deuteronomium 24:5 word die basiese beginsel gestel wat nagevolg moet word om die huwelik heilig te hou gestel.  Alhoewel in hierdie vers met die man gepraat word, word die vrou nie hierby uitgesluit nie.  Die beginsel is:

Werk daaraan om jou huweliksmaat vreugde te verskaf!

Wat beteken dit om jou huweliksmaat vreugde te verskaf?

Om jou huweliksmaat vreugde te verskaf is om jou huweliksmaat 

· bly te maak, 

· gelukkig te maak, 

· opgewonde te maak, 

· vrolik te maak. 

Geliefdes, in Deuteronomium 24 het die Here Ou Israel geseën het met die bepaling dat wanneer 'n man en vrou trou, daardie man vir 'n jaar van alle verpligtinge vrygestel sou wees wat hom van die huis sou wegvat. Daardie jaar was bedoel om die verhouding tussen die man en sy vrou op so 'n sterk fondament te bou dat hul huwelik in later jare vir hulle steeds 'n groot seën sou wees omdat hulle as man en vrou aan mekaar vreugde verskaf.

Wat leer ons vir vandag uit hierdie bepaling wat die Here in Deuteronomium 24 gegee het?

Ons leer dat 'n huwelik harde werk vereis.  Om jou huweliksmaat vreugde te verskaf is nie iets wat sommer vanself gebeur nie.  Om jou huweliksmaat vreugde te verskaf vra opoffering en selfverloëning.

In die Nuwe Testament word dieselfde beginsel net in effens ander woorde weergegee.  In Efesiërs 5:21 word met beide man en vrou wat in 'n huwelik saam is gepraat as daar staan: “Wees uit eerbied vir God aan mekaar onderdanig”
Broers en Susters, 

· om aan mekaar onderdanig te wees is om jou huwelikmaat belangriker te ag as jouself.  

· Om aan jou huweliksmaat onderdanig te wees beteken dat jy jou maat se belange hoër ag as jou eie.  

· Jy doen jou bes om jou maat tot voordeel en jou maat daarmee tot vreugde te wees.

Hierdie is nie 'n maklike opdrag nie!  Inteendeel, hierdie is seker een van die moeilikste opdragte wat die Here aan die mens gegee het.  Van nature wil ons eender onsself bevoordeel en doen wat vir ons lekker is as om iemand anders te bevoordeel en te doen wat vir iemand anders lekker is.

Kom ons wees maar heeltemal eerlik; almal van ons wat getroud is en vanoggend in hierdie kerkgebou sit – wat is een van die grootste verwagtings wat jy oor jou huwelik het?  As ons diep binne onsself selfondersoek doen – is een van die grootste verwagtings wat ons in die huwelik nie het dat ons maat ons vreugde en blydskap moet verskaf nie?

Hierdie verwagting is nie verkeerd nie.  Máár is hierdie verwagting van ons nie baiekeer veel groter as ons eie bereidheid om ons eie belange op die agtergrond te skuif en ons man of vrou se belange te dien en so ons man of vrou bly te maak nie?  

Duidelik is ons gesindheid en ingesteldheid teenoor ons maat nie altyd soos God verwag nie.  Is hierdie nie die rede waarom so baie huwelike vandag onder groot druk verkeer nie? …

Gemeente, hoekom lê die Bybel soveel klem daarop dat huweliksmaats aan mekaar vreugde moet verskaf?  

Hoekom het die Here die huwelik ingestel 

en hoekom lê Hy soveel klem op getrouheid en vreugde onder huweliksmaats?

Die Here het die huwelik ingestel en lê soveel klem op getrouheid en vreugde onder huweliksmaats omdat die huwelik 'n foto is!… …

Hoor weer:  die huwelik is 'n foto!  Ja, die huwelik is 'n foto van die verhouding tussen die Here en sy kerk.

Dit is opmerklik – op talle plekke in die Ou Testament word die verhouding tussen die Here en sy volk uitgedruk as 'n huweliksverhouding.  

· In hierdie huweliksverhouding maak die Here sy volk bly.  Hy het haar uit Egipte verlos.  Hy het haar 'n land gegee.  Hy sorg vir haar.  Hy beskerm haar.

· Aan die ander kant moes die volk die Here ook vreugde verskaf.  Hulle moes gehoorsaam aan Hom lewe.  Hulle moes Hom dien.  Hulle moes Hom as die Enigste en Ware God aanbid, vereer en onder die heidennasies verheerlik.

Ongelukkig weet ons dat die volk in hierdie huweliksverhouding baie ontrou was.  Die volk het van die Here weggeloop en ander gode aangehang.  So het die volk die Here baie hartseer veroorsaak en moes hulle gestraf word.

In die Nuwe Testament word die beeld van die huwelik tussen die Here en sy kerk voortgesit.  Op talle plekke word Christus die bruidegom en die kerk sy bruid genoem. As kerk sien ons uit na die dag wanneer ons bruidegom ons kom haar en ons aan die bruilofsfees sal deelneem.

· As Bruidegom maak die Here sy kerk bly.  Hy het ons mos immers van ons sonde verlos.  Hy het vir ons aan die kruis gesterf.  Hy het uit die dood opgestaan sodat ons nie meer vir die dood bang is nie.  Hy sorg elke dag vir ons met alles wat ons nodig het.  In kort: Hy verskaf ons vreugde om elke dag te leef al gaan dit fisies soms met ons bitter moeilik.

· As bruid moet ons ons Bruidegom vreugde verskaf.  Ons moet Hom dien.  Ons moet aan Hom gehoorsaam wees.  Ons moet so lewe dat ander mense ons Bruidegom kan leer ken en ook lede van sy bruid (die kerk) wil word.

Aanmoediging

Gemeente, die bron van alle vreugde in ons lewens is Christus.   Ons is met vreugde gevul omdat ons weet dat ons Here vir ons sorg.  

Huwelike en ook alle ander verhoudings hier op aarde behoort foto’s van ons verhouding met die Here te wees.  

· Soos wat ons die Here vreugde wil verskaf moet ons ons huweliksmaats vreugde verskaf.  

· Soos wat ons met die Here wil kommunikeer, so moet ons met ons huweliksmaats kommunikeer.  

· Soos wat ons die Here respekteer, so moet ons ons huweliksmaats respekteer.  

· Soos wat ons verwag dat die Here ons al ons sondes (ook die grootste sondes wat bestaan) vergewe, so moet ons ook ons huweliksmaats vergewe wanneer hulle verkeerd gedoen het.

Tree ons so teenoor mekaar op voorkom ons egbreuk en sal ons huwelike foto’s van ons en die Here se verhouding met mekaar wees.  

Tree ons nie so op nie is ons huwelike leuenfoto’s van God se verhouding met sy volk en ontstaan die vraag of jy waarlik deel van God se volk is!

Broer en Suster, vra jouself die vraag af: Is Christus waarlik in jou huwelik, jou verlowing of jou verhouding teenwoordig?  As jy jou huweliksmaat, verloofde of spesiale vriend of vriendin vreugde verskaf soos jy die Here vreugde verskaf (deur jouself op te offer), is jou verhouding met jou maat 'n foto van God se verhouding met jou.

Hierdie is wat die Here van ons in die sewende gebod verwag en dit is hoekom Hy die huwelik as 'n heilige instelling ingestel het!

AMEN
